8 Julie 2007

Vyfde Sondag in Koninkrykstyd

Liturgiese Voorstel

Fokusteks: 

Lukas 10:1-11; 16-20
Ander tekste:  

2 Konings 5:1-14; Psalm 30; Psalm 66:1-9; Jesaja 66: 1-14; Galasiërs 6:1-6, 7-16

Inleiding

In die preekvoorstel word Lloyd Ogilvie soos volg aangehaal: “Daar kan niks ‘deur’ jou gebeur as daar nie eers iets ‘met’ jou gebeur het nie.” Die fokus in elke liturgie is om ‘n ontmoeting met God te fasiliteer, want dit is transformerende oomblikke in mense se lewe. Maak nie saak waarmee ons na die Here toe kom nie, ons kan vertrou dat Hy daarmee sal besig raak: “Ek was in die rou, maar Hy het my van vreugde laat dans. U het my rouklere uitgetrek en vir my feesklere aangetrek” (Ps 30:12). Koninkrykstyd herinner ons: Ons verbeelding is te klein om ‘n prentjie van God se heerskappy te vorm. “Juig tot eer van God, almal op aarde! Sing tot roem van sy Naam, gee Hom die eer wat Hom toekom! Bely voor God: Hoe ontsagwekkend is u werk”  (Ps 66:1-2).

Die fokusteks help ons om ons identiteit as gestuurdes te verstaan. Die storie van Naäman in 2 Konings 5 kan ons as gestuurdes herinner dat ons “toevallig” daar wees op ‘n gegewe oomblik in tyd en plek die eer en koninkryk van ons ontsagwekkende God kan dien. Galasiërs 6 (14-16) bevestig aan ‘n gestuurde dat hy/sy se enigste fokus die Here Jesus is wie se kruis van hom/haar ‘n nuwe mens gemaak het. Hierdie waarheid bevry ons tot ‘n totale nuwe verwysingsraamwerk.

Diensorde

GOD VERSAMEL ONS VOOR HOM

Toewyding

Lied 163; NSG 351

Aanvangswoord/Votum

(Sien ook basisliturgie vir ander opsies.) “. . . Mag God verhoed dat ek ooit oor iets anders roem as oor die kruis van die Here, Jesus Christus, want deur die kruis is die wêreld vir my dood en ek vir die wêreld. Of ‘n mens besny is, is nie van belang nie, maar dat jy ‘n nuwe mens is . . .” (Gal 6:14-15). 

Seëngroet

“En almal wat volgens hierdie beginsel leef, die ware Israel – mag God aan hulle/julle vrede gee en barmhartigheid bewys” (Gal 6:16).

Lofsang  

DIENS VAN DIE WATER

Doopbediening of -herinnering

Wet

Jakobus 1:19-27

Skuldbelydenisgebed

Here, deur u genade en die verligting van die Heilige Gees het ons somtyds helder oomblikke waar ons so duidelik sien hoe bankrot ons is; ons sien dat ons baiekeer hier bymekaar kom net om onsself te paai. Ons gesindhede, ons doen en late, ons leë aanbidding, die hol clichés in ons geloofstaal besmet u koninkryk. Ons wat bouers moet wees, breek af. U praat dringend met ons, terwyl ons onsself tot oorgerustheid sus. Kerkspeel het ons laat dink dat ons maar kan hoor, elke Sondag, in die spieël kan kom kyk en dan maar weer vergeet hoe ons gelyk het. Ons word hierdeur diep ontstel.  Ons verloën elke dag ons doop. Ons bely ons sonde. Ons bely nog meer: Ons is sondig. Ons rus in u vergifnis, in die rykdom van u genade. Amen.
Sang

Lied 244:1-2; NSG 227

Geloofsbelydenis  

DIENS VAN DIE WOORD

Gebed by die opening van die Woord

Here, ons het perspektief verloor op wat U besig is om in en deur ons te doen. Ons is nuwe mense, maar leef nie so nie. U opstandingskrag leef in ons. U Heilige Gees het kom intrek, maar ons weerspieël so min van u heerlikheid. Werk nou met ons, Here; met ons as individue en met ons as gemeente. Wys ons waar die kortsluiting lê. Laat ons weer U dringende passie vir ‘n verlore wêreld besef en laat passie ook in ons hart ontvlam. Wat ons nodig het, is meer as leë geloofstaal. Ons smag na ‘n ontmoeting met U. U sê in Jesaja 66 (2) dat U ag slaan op die mens in nood, op dié een wat berou het oor sy sonde, wat ontsag het vir u Woord. Dit is hoe ons nou na U wil kom. Amen.
Skriflesing en prediking

Gebed

Ons wil anders kyk na die woord “toevallig” Here. Ons is nie toevallig hier gemeente nie. Ek bly nie toevallig in my straat nie. Ek meng nie toevallig by die werk met daardie persoon nie. U roep ons. Ons het ‘n doel. U het vir ons ‘n taak. Maak ons oë oop vir waar U besig is. Skep in ons ‘n verwagting van wat kan gebeur wanneer U beweeg. Maak ons medewerkers in u plan. Amen.
Antwoord

Oorweeg in stilgebed waar daar ‘n geleentheid in jou lewe is om ‘n getuie van die Here Jesus kan wees. Onthou: “Wie na julle luister, luister na My; wie julle verwerp, verwerp My . . .” (Luk 10:16).

DIENS VAN DIE TAFEL

Gereedmaak van die tafel

Die nagmaal is die Here se manier om ons rouklere uit te trek en vir ons feesklere aan te trek (uit Ps 30:2). Hy weet waar ons is omdat Hy self daar was.

Uitdeel van die tekens

Nagmaalbediening

Die nagmaal is ‘n ontmoeting met God; wees verseker van sy teenwoordigheid. Hy breek self vir jou die brood en Hy skink vir jou die wyn.

Danksegging en voorbidding

“Juig tot eer van God, almal op aarde! Sing tot roem van sy Naam, gee Hom die eer wat Hom toekom! Bely voor God:  Hoe ontsagwekkend is u werk” (Ps 66:1-2).

UITSENDING

Antwoordlied

Lied 533:1-3; NSG 354

Seën

“Kyk, Ek het aan julle die mag gegee om op slange en skerpioene te trap en om die vyand met al sy geweld te oorwin, sonder dat iets julle enige leed aandoen” (Luk 10:19). Weet ook dit gestuurdes: Ek is by julle al die dae tot met die voleinding van die wêreld.

PREEKSTUDIE – LUKAS 10:1-11, 16-20

Teks en Konteks

Hierdie gedeelte is Lukas se langste meditasie oor sending en het parallelle in Q (Matt 9:37-38; 10:7-16; 11:21-23) en in Lukas 9:1-6; 22:35-38; 24:44-49. Hy fokus sy nadenke hierin op die wese van sending en die oorsake van die vreugde en hartseer daarvan. Al pas mens die beginsels van tekskritiek deeglik toe, kan jy nie met duidelikheid sê of die oorspronklike teks na 70 of 72 mense verwys nie (Luk 10:1). Geloofwaardige antieke manuskripte ondersteun beide. Schmithals sê dit is volgens die Hebreeuse teks van Genesis 10:2-31 wat oor die nageslag van Jafet, Gam en Sem handel, 70. Volgens die Griekse teks van Genesis 10:2-31 is dit 72. Hy is van oortuiging dat hierdie getal(le) te doen het met sending onder die aantal volke van die destydse wêreld. Dit word deur Ellis ondersteun, maar Schneider ag so `n simboliese betekenis onwaarskynlik omdat ons nêrens lees dat hierdie 70/72 wel na heidense nasies gegaan het nie. Schmithals is egter oortuig dat die uitstuur van die 70/72 vooruitwys na die sendingopdrag in Lukas 24:47: “en in sy Naam moet bekering en vergewing van sondes aan al die nasies verkondig word, van Jerusalem af en verder.” 
Hoe dit ook al sy, Lukas grond die getuienistaak van die kerk in die bediening van Christus. Twee-twee het Hy hulle uitgestuur. `n Paar redes sou volgens Karris uitgelig kon word waarom Christus hulle in pare uitgestuur het: (1) Om mekaar te ondersteun; (2) Volgens Deuteronomium 19:15 mag daar nie net een persoon teen iemand getuig het nie, al was die oortreding of die misdaad ook wat – al het iemand ook hoe verkeerd gehandel. `n Beskuldiging kon net bewys word deur die getuienis van twee of drie getuies. Dis moontlik dat Jesus dít in gedagte gehad het. Volgens Jeremias sou daar ook nog `n moontlike rede hiervoor kon wees, naamlik dat dit op die beskerming van mekaar kon dui. 

Die baie kragtige beeld van Jesus wat sy volgelinge soos lammers onder wolwe instuur (Luk 10:3), bestaan uit twee dimensies: (1) Hiermee wou Jesus waarskynlik sê dat sendelinge hulle weerloos voor vyandige mense sou bevind – en daarom ten volle afhanklik van God was; (2) Dit sou ook kon impliseer dat die Christelike sending `n nuwe era van vrede en versoening kon inlui waarin wolwe en skape saam sou wei en bly (Jes 11:6; 65:25).

In Lukas 10:4 is daar sprake van ‘n “sosiaal skokkende aksie” toe Jesus vir hierdie sendelinge sê dat hulle nie langs die pad tyd met groetery moet verkwis nie. Dit dui waarskynlik op Elisa se opdrag aan Gehasi in 2 Konings 4:29: “Maak gou klaar, vat my kierie en vertrek. As jy iemand raakloop, moet hom nie groet nie. Gaan sit my kierie op die gesig van die seun.” Die bedoeling hiermee was nie onbeleefdheid nie, maar die persoon in God se diens moet altyd besef dat hy/sy nie tyd moet verspeel met minder belangrike sake nie, maar moet aanbeweeg na dié dinge waarop dit regtig neerkom – hier die najaag en vestiging van vrede.

Lukas 10:6 in The Holy Bible lui soos volg: “And if a son of peace is there, your peace shall rest upon him; but if not, it shall return to you.” Hierdie “son of peace” is eintlik `n baie unieke uitdrukking, alhoewel tipies van Lukas se beskouing van die Christelike boodskap van versoening. Dit beteken eintlik “iemand wat vrede najaag”. Dit sou ook kon dui op `n persoon se karakter, sy/haar eindbestemming en dat so iemand ontvanklik is vir die koninkryksboodskap.

Volgens Lukas 10:16 gaan die aanhoor van Gods woord met groot verantwoordelikheid gepaard. Die mens sal eendag beoordeel word op grond van dit wat hy/sy gedoen het met dit wat hy/sy gehoor het. Elke belofte wat `n mens van God gehoor het, kan eendag teen jou getuig omdat jy dit verwerp het, of dit kan tot jou verlossing aanleiding gee.

Lukas 10:17-20 fokus op die effek van sending in Jesus se naam. In vers 17 getuig die 70/72 dissipels van Jesus se krag oor die bose geeste deur hulle (Luk 8:26-39; 9:1-2). In Christus se bediening asook in dié van sy kerk moet die mag van die bose voortdurend aangeval en probeer oorwin word (Luk 10:18). Slange en skerpioene was nie net bekende bronne van fisieke boosheid in Palestina nie, maar was volgens die Ou Testament ook simbole van allerlei ander boosheid. Lukas temper die suksesse op die sendingveld deur die dissipels daarop te wys dat dit nie hieroor gaan nie, maar veel eerder oor die feit dat hulle name op grond van hulle geloof in die hemel opgeskryf is. In sy nadenke oor Lukas 10:1-11 en 16-20 fokus Harder tereg op die gedagte dat dit nie soseer oor die oorwinning oor die bose gaan nie as oor die vreugde dat ons name by God opgeteken is. Dat ons as sondaars geregverdig is. Dit gaan nie daaroor dat ons `n goeie naam by God verwerf het nie, maar dat ons heil in Christus ontvang het! En vanuit hierdie vreugde moet daar met die Satan gehandel word. Omdat Christus reeds die Satan oorwin het, hoef die gemeente nie vir hom bang te wees nie.  

Volgens Ruiter wil Lukas die gemeente leer dat sy `n missionêre gemeente moet wees. Dat die gelowige in die naam van Christus die evangelie van die koms van Gods koninkryk wat naby is, moet verkondig (Luk 10:9, 11). Dis juis hierdie nabyheid wat sendingwerk dringend noodsaaklik maak. Die vrede wat verkondig moet word, het volgens Ruiter nie net te make met die feit dat die koninkryk naby is nie, maar ook dat die siekes genees moet word. Woord en daad, belydenis en lewe staan nooit los van mekaar nie. Die Prins van vrede het die mag van Satan gebreek, al bied laasgenoemde soms kwaai teenstand. Die feit dat siekes genees word, bevestig die heerskappy van Christus oor die gebrokenheid van hierdie wêreld. Hierdie heerskappy word ook bevestig waar ander vorme van nood, hartseer en pyn aandag geniet. Die vrede van Christus het die genesing van die hele mens op die oog. En hiervoor word daar baie arbeiders of vredesapostels benodig!

In hierdie opsig laat Ruiter hierdie teksgedeelte baie mooi aansluit by die koninkrykstyd wat juis verwys na die vestiging van die heerskappy, die koninkryk en handelinge van die Drie-enige God in elke faset van ons lewe en die wêreld waarin ons ons bevind. Daar sal altyd vreugde oor hierdie koninkrykswerk wees, maar Ruiter waarsku dat hierdie vreugde nooit die resultaat van mensewerk mag wees nie. Hy sê ons vreugde moet opgesluit lê in God se uitverkiesende ontferming wat dan ook weer die grondslag vir sending word!

Preekvoorstel

Dit was die skrywer-filosoof Goethe wat volgens oorlewering op sy sterfbed uitgeroep het: “Lig! Die wêreld het meer lig nodig!” En hoe waar is dit nie. ‘n Mens hoef maar net om jou te kyk na al die egskeidings, geweld, misdaad, korrupsie, verkragting en geestelike dors van mense, om te besef dat hierdie wêreld inderdaad méér lig nodig het.  

As gelowiges moet ons die lig vir hierdie wêreld wees (Matt 5:14ev). Ons kán dit wees deur die evangelie, die goeie nuus dat God `n God van liefde en genade is, `n God wat vergewe en wat `n stukkende, donker wêreld wil heelmaak, uit te dra. En die uitdra van hierdie evangelie is net so deel van ons geloof soos Christus. As ons dit nie doen nie, is daar iewers fout. God roep `n mens altyd met `n doel. En elke keer wanneer Hy jou roep, sonder uitsondering, stúúr Hy jou ook (Luk 10:3). Die vraag is: Hoe voel jy daaroor om die evangelie die wêreld in te dra? Maak dit jou (nog) opgewonde? Skep dit `n gevoel van ek-kan-nie-wag-nie? Ek is gereed? Of voel jy dalk jy sien nie heeltemal daarvoor kans nie? Jy het net eenvoudig nie daardie soort energie nie. 

Eintlik gebeur daar in hierdie Skrifgedeelte `n hele paar dinge. Jesus roep en stuur nie net mense nie, maar maak ook sy kinders se oë oop vir `n wêreld in nood. Nie net vir die wêreld daar ver nie, maar (veral) óók vir die mense rondom jou. Vir jou “eie” mense! Hierdie gedeelte sê egter nog iets in vers 2: “Bid dan die Here aan wie die oes behoort, om arbeiders uit te stuur vir sy oes.” En dis natuurlik een van die grootste take wat die kerk het: om te bid vir meer werkers in diens van die Here. 

Doen ons dit nog? Bid ons nog genoeg in die kerk vir meer arbeiders? Ek lees onlangs van iemand wat dit baie sterk stel. Hy sê ons bid nie meer hiervoor nie, want die kerk het haar passie vir verlore mense verloor! Die kerk het nie meer `n dringendheid om lig vir `n verlore wêreld te wees nie! Hierdie uitspraak word deur Leighton Ford bevestig. Hy sê dit kos duisend gelowiges gemiddeld ongeveer `n jaar om een persoon tot bekering te bring! Sou ‘n mens dit bankrotskap kon noem?

Wanneer `n mens egter begin bid vir meer arbeiders in diens van God, leer vers 2 en 3 van Lukas 10 dat die Here juis húlle wat bid, stuur! Direk na die opdrag in vers 2 om te bid sê Jesus: “Gaan nou! . . . Ek stuur julle . . . ” Dis wat Jesus wil hê ons moet verstaan. Een van die grootste waarhede wat God die mens wil leer, is dat die kerk nie `n plek is om te rus of waar jy tot stilstand kom nie. Ja, `n mens kan daar kom rus, maar dan heeltemal in `n ander sin. In die kerk kan jy kom rus van jou sonde, jou besorgdheid en jou bekommernis . . . maar nooit beteken dit dat jy daar kan kom afskakel nie. 

Nee, Christene ontdek altyd in die kerk dat hulle gestuurdes is van die goeie nuus – na mense vol pyn, leed en nood. Maar dis juis hier waar die probleem dikwels lê. Die meeste Christene kom graag na Jesus wanneer Hy sê: “Kom na my toe, almal wat uitgeput en oorlaai is . . . .” En wanneer Hy sê dat ons moet bid vir meer arbeiders in sy diens, dan sien ons ook nog dáárvoor kans. Maar wanneer Jesus vir dieselfde mense sê: “Gaan nou! Ek stuur julle . . .” dan is dit asof ons met `n soort lamheid geslaan word. Dis baie makliker om `n “kom-Christen” as `n “gaan-Christen” te wees!

Baie mense deins waarskynlik terug vir hierdie taak omdat dit so Bybel-onder-die-arm klink. So half vroom en dweperig. So effens traktaatjie-agtig. Hulle dink hulle sal hulle werk moet bedank. Of `n predikant moet word. Of iewers ver heen moet trek. Natuurlik is dit ontsettend belangrik om die evangelie in verre lande te gaan verkondig, maar dikwels wil die Here ons gebruik net daar waar ons is. En dit is waarop die aksent in hierdie boodskap val. Daarom moet ‘n mens jou afvra: Waar wíl die Here my gebruik? Hoekom woon ek op hierdie oomblik in hierdie dorp of stad? Waarom bly ek in hierdie spesifieke straat of woonstel? Waarom werk ek waar ek tans werk? Waarom is sekere mense my vriende? Is dit blote toeval?

Is jy nie juis daar waar jy nou is omdat God jou daarheen gestuur het nie? Staan God nie altyd agter `n mens se daar-wees, agter jou Christenskap nie? Wil Hy nie juis hê jy moet sy goeie nuus aan die mense die naaste aan jou uitdra nie?  

In `n meningsopname van die Amerikaanse Bybelgenootskap ongeveer `n dekade gelede is bevind dat daar hoofsaaklik drie menslike faktore is wat mense gelowig laat word en al drie het te doen met die invloed van iemand wat hulle ken. 

1. Die algemeenste manier vir mense om geloof te vind, is deur die invloed van iemand in hulle familie. 32% van die mense het gesê dat hulle deur `n familielid na Christus gelei is. Vir baie was dit hulle ouers of grootouers. Vir byna 25% van die mans was dit hul vrou!

2. Die tweede belangrike invloed was Christelike vriende. Sommige het waarskynlik deur `n moeilike tyd gegaan en is toe deur vriende ondersteun of deur hulle saamgenooi na `n selgroep of erediens. 

3. `n Derde belangrike faktor was die atmosfeer by die kerk self – die dominee, die gemeenskap van gelowiges en die wyse waarop die erediens plaasgevind het. 17% van die mense het gesê dat dít vir hulle die belangrikste menslike faktor was wat hulle na Christus getrek het. 

Dit wil dus lyk of evangelisasie die effektiefste gedoen word oor die etenstafel, oor `n koppie tee of sommer net in alledaagse situasies. Maar ons sal by God moet bly pleit om vir ons ons passie vir verlore mense terug te gee! Ons sal ons seëninge opnuut met mense moet deel. Van watter seëninge praat ons? Ek lig graag die volgende uit: 

1. `n Geesvervulde lewe. Dis die Geesvervulde lewe van gelowiges wat `n ontsettend belangrike rol speel om mense na Jesus te lei. Navorsing toon aan dat een van die heel kragtigste maniere waarop mense se lewe verander, geskied wanneer hulle die veranderde lewe van ander om hulle sien en beleef. Om mense aan te raak en te beïnvloed, sal ons moet leer om in liefde tot na aan hulle te kom – veral wat die mense die naaste aan ons betref. Dit vra baie opoffering en ‘n mens moet soms waag, ly en seerkry. Maar dis al hoe die evangelie regtig uitgedra kan word. 

2. Ons sal ook ons besittings moet deel. As kerk, as gelowiges kan ons letterlik die Blye Boodskap agter ons weelde wegsteek. Daar is geen manier waarop ons Christus se groot opdrag kan uitvoer as ons aan ons besittings vasklou nie. 

3. Ons sal ons gawes moet deel.

4. Ons sal ook ons getuienis moet deel. Moenie dink geloof is net `n persoonlike saak nie. Om te getuig, beteken selde om te preek. Dit beteken veel eerder om dit te doen wat `n getuie in die hof doen. Hy/sy vertel net. Hy/sy deel net mee wat hy/sy ervaar en beleef het. As jy gevolglik self nog niks van God se wonderwerkende krag in jou lewe ervaar het nie, sal jy uiteraard min hê om oor te getuig. Iemand sê in hierdie verband dat ‘n mens nie `n goeie kok hoef te wees om `n restaurant aan te beveel nie. Jy moet net kan beskryf hoe die kos smaak.   

5. Ons sal ook ons kerk/gemeente moet deel. Moet nooit jou kerk of gemeente net vir jouself hou asof dit jóú eiendom is nie. Moenie mure om jou gemeente bou nie. Dit sal besoekers, vreemdelinge en buitekerklikes buite hou. Moenie net jou eie selfsugtige behoeftes bevredig wil sien nie. Wie die boodskap van die evangelie reg verstaan, moet bereid wees om sy/haar gemeente/kerk met ander mense te deel. 

Ons het vroeër vanjaar `n Hemelvaartnagmaal in ons gemeente gehou. Dit was oor die middaguur en almal in ons gemeenskap is uitgenooi om in hierdie tydjie nagmaal te kom gebruik en na `n kort orreluitvoering te luister. Lank na hierdie geleentheid daag `n vrou by die pastorie op. Dis Saterdagmiddag en sy het pas haar skof by Shoprite voltooi. Sy vertel my dat sy in ons dorp grootgeword het en dat ons kerk (die prentjieskerk as gevolg van die mooi gebrandskilderde vensters) vir haar die mooiste gebou in die dorp is. Sy is `n hele klompie jare gelede getroud en wou van haar troufoto’s voor ons kerk neem. Terwyl hulle hiermee besig was, daag iemand van die kerk op en sê dat lidmate van die destydse Sendingkerk nie daar welkom was nie. Dit het hulle diep ontstel en jare lank was sy baie hartseer daaroor. Sy het altyd gewonder hoe dit binne-in hierdie kerkgebou lyk. En toe hoor sy van die uitnodiging om nagmaal hier te geniet. Sy vertel dat toe die nagmaal aan haar bedien word, sy trane in haar oë gekry het. Dit was vir haar `n heilige oomblik. En al wat sy vir die Here gesê het, was: Dankie, Here, dat ek hier welkom is. Dankie vir mense wat bereid is om hul gemeente met ander te deel.

Lloyd Ogilvie het gesê: “Daar kan niks déúr jou gebeur as daar nie eers iets mét jou gebeur het nie.” So sou `n mens ook kon sê: Daar moet onder leiding van die Gees eers iets “met” `n gemeente gebeur voordat daar iets “deur” daardie gemeente kan gebeur. Natuurlik is dit nie altyd maklik om `n gestuurde te wees nie. Daarom gebruik Jesus `n beeld van onmag en weerloosheid toe Hy sê dat ons soos lammers tussen wolwe ingestuur word. Hy wil ons eintlik leer dat ons hierdie opdrag tot evangelisasie slegs in volle afhanklikheid van Hom kan uitvoer. Op ons eie sal ons dit nie regkry nie. Die Gees sal ons hierin moet bystaan. Die wêreld of die wolf sal heeltyd vir jou tande wys en grom. En hierdie wolf kan by jou in die huis woon of saam met jou werk. 

Ook word ons gewaarsku dat ons nooit skape in wolfsklere mag word nie. Ons moenie met die wêreld speel nie. ‘n Mens kan nooit hand om die lyf met die wêreld stap en God met oorgawe en ywer dien nie. Dis die gouste manier waarop jy jou visie en roeping as gelowige verloor. Deur hand om die lyf met die wêreld te stap, beteken dat jy nooit deel van die kerk se oplossing vir die nood en stukkendheid vir hierdie wêreld sal wees nie. Gelukkig hoef ons nie bang vir hierdie taak te wees nie, want dis God self wat ons stuur. Hý rus ons toe. Hý gee ons die krag en gesag daarvoor. Hý sal tot aan die voleinding van die wêreld met ons wees. Hierin lê ons motivering, asook `n groot stuk vreugde opgesluit!

